
గీ. నూఱుక్రతువులు సేయని పాఱుటిల్లు

కోటిపడగలు లేని కిరాటగృహము

జాతిరత్నంబు గాని పాషాణకులము

వెదకి చూపిన వీటఁ బన్నిదము గలదు. (ఆం) 40



సీ. నెఱవుగా విరియక నెగడు నెత్తావి తు మ్మెదలచే మునుమును మీఁదు వోక

యకరువు నెఱయక మకరంద మొలుకక నెఱి దప్ప నొరగక కఱకు లేక

బింకంబు లొక్కింత ప్రిదులక జిగిసొంపు చెదరక ఱేకులు చిక్కువడక

పొరటతో రాయక పొలుపు సొం పెడలక సుడియు క్రీగాలిచే సూర గిలక

తే. కరము శోభిల్లు రుచిరమంజరులు గోసి

వనిత యొక్కర్తు తనదు లావణ్యరసము

నెలమి నుద్యాన మొక క్రొత్తచెలువు దాల్ప

లతలలో నాడు జంగమలతిక వోలె. (ఆం) 41



మ. పరపై యొప్పెసలారు మానికపుసోపానంబులం బ్రజ్జ్వల

ద్వరవజ్రోపలసైకతంబులును సౌవర్ణారవిందంబులన్

హరినీలాసితవారిజంబులనుఁ జక్రాంగాదివాఃపక్షివి

స్ఫురణం గల్గు సరోవరంబుఁ గనియెన్ భూవల్లభుం డయ్యెడన్. (ఆం) 42



చ. పరముఁడు కంథరస్థలముపై నిడి వేడుక ముద్దులాడఁగాఁ

గరమున మౌళిగంగయుదకంబులు మెల్పునఁ బీల్చి యూఁది శీ

కరములు భూషణేందునకు కారవ[?]తారకలీలఁ జేయు త

త్కరివదనుండు మత్కృతికిఁ దా సుముఖస్థితితోడఁ దోడగున్. (జ) 43



సీ. పరిణత ఫణిలతాపత్రంబుఁ గదిసిన చివురు నాఁ జెక్కునఁ జేయి చేర్చి,

కందర్పుమదకరికరముపై జక్కవ లెఱఁగెనాఁ దొడఁ గుచ మిఱియ మోపి,

దవనంబు పొరకల గవిసిన మంచునా బలుచనిచెమట మైఁ గలసి మెఱయ,

గలువరేకులు మౌక్తికముల నీనెడి ననా గన్నుల బాష్పంపుఁగణము లురలఁ,

తే. వేఁడి నిట్టూర్పుగాడ్పులు విరహవహ్ని

శిఖలు ప్రబలంగ వలవంతచింత నొగిలి

యేకతం బున్నదాని రాజేంద్రతనయఁ

గనిరి లతికాగృహంబులో వనజముఖులు. (జ) 44

		 ఈ పేజీలో చివరి మార్పు 24 జూన్ 2020న 02:42కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

